
Novogodišnja čestitka visokog
predstavnika  Christiana
Schmidta: Bolji put u 2022.
godini

Dok  ulazimo  u  Novu  godinu,  želim  svima  u  ovoj  prelijepoj
zemlji zdravlje, mir i dobar život. I želim sa vama, građanima
Bosne i Hercegovine, podijeliti svoje čvrsto uvjerenje da za
ovu zemlju i njene građane postoji put koji vodi naprijed.

Iz mnogobrojnih razgovora koje sam vodio u glavnim gradovima u
proteklih  pet  mjeseci,  zaključio  sam  da  je  međunarodna
zajednica spremna pomoći Bosni i Hercegovini da slijedi taj
put. Za to je također potrebna predanost, zalaganje i trud
svih i u samoj Bosni i Hercegovini. Vi i mi zajedno možemo
pomoći ovoj zemlji da ponovo postane dom u kome svako može
imati budućnost kojoj se može radovati. Pridružite nam se,
inspirirajte nas, pomozite nam u ovom poduhvatu.

Za  to  će  biti  potrebna  saradnja  svih,  posebno  političkih
lidera. Zvaničnici se biraju i imenuju da služe građanima koji
su u demokratiji istinski i jedini vladar i koji žele bolju
budućnost, ovdje u Bosni i Hercegovini, za sebe i za svoju
djecu. I što se mene tiče, oni su ti za koje ja radim.

Nažalost, pred nama se nalaze prepreke. Ako se blokada koja je
onemogućavala napredak u 2021. godini nastavi, onda postoji
rizik  da  2022.  bude  čak  i  gora  nego  prethodne  godine.

Svakodnevni  život  će  biti  teži  nego  što  bi  trebao;  javne
usluge,  uključujući  medicinske  usluge  koje  su  prijeko
potrebne, i to ne samo u borbi protiv pandemije, neće biti
adekvatne, a životni standard se neće poboljšati.

Desetine hiljada ljudi svake godine odlaze iz ove zemlje.
Razlog za to nije nikakva tajna. Oni odlaze jer osjećaju da se
njihov glas ne čuje. Oni ne vide svoju budućnost ovdje i
osjećaju se bespomoćno. Razgovarao sam sa njima. Saslušao sam
ih. Oni mi stalno ponavljaju istu stvar. Oni ne očekuju čuda
niti raj na zemlji, oni jednostavno žele pristojan život u
normalnoj zemlji. Što je, u stvari, skromna želja.

Građani traže da se zaustavi siromaštvo, da se stane ukraj
korupciji i da se prestane uništavati budućnost njihove djece
u ovoj zemlji. Ovi opravdani zahtjevi ne mogu i ne smiju
ostati neuslišeni.

Zato pozivam one koji odlučuju u Bosni i Hercegovini da donose
bolje odluke i da rade na napretku.

To je odluka koju sam i sam donio kada sam prihvatio funkciju
visokog predstavnika. Dozvolite mi da vam još jednom zahvalim
na toploj dobrodošlici i brojnim ponudama da radimo zajedno
svuda u Bosni i Hercegovini, u Sarajevu, Banja Luci, Mostaru,
Tuzli, Trebinju…

Izvorna i održiva poruka Daytonskog mirovnog sporazuma je:
Nikada više mržnja, nikada više nasilje, nikada više rat!
Umjesto toga, saradnja i mirni suživot za dobrobit svih u ovoj
zemlji. U državi koja bi trebala biti dio ujedinjene Evrope.
Moj posao je da, uz podršku Vijeća za provedbu mira, pomognem
svima vama da to postane stvarnost za vašu zemlju – Bosnu i
Hercegovinu.

Kada je u pitanju izborna godina, moja želja i ono što tražim
za 2022. godinu je da politička debata ne bude obilježena
neprimjerenim  komentarima  i  uvredama.  Svako  zaslužuje
poštovanje,  a  posebno  oni  koji  više  nisu  među  živima.



Učtivost, pristojnost i poštovanje, a ne uvrede, čine uspješnu
saradnju i kolektivni napredak. To govorim i u ime svojih
prethodnika, koji su dali mnogo da služe ovoj zemlji i njenom
narodu.

Jedini  vrijedni  ciljevi  dok  ulazimo  u  novu  godinu  su
prevazilaženje  pandemije,  otvaranje  novih  radnih  mjesta,
usporavanje odlaska ljudi i talenata, i da konačno počnemo od
Bosne  i  Hercegovine  graditi  zemlju  koja  svojim  građanima
omogućava da napreduju, a to se može desiti samo uz odlučno
suočavanje  sa  ključnim  problemima  kao  što  su  korupcija  i
nepostojanje vladavine prava.

Mi to možemo.

Zajedno, možemo krenuti boljim putem.


